
Abstract. This article is devoted to a comprehensive analysis of the 
historical and psychological portrait of Mustafa Chokay. The main aim of the 
research is to reveal his essence as a national leader through an in-depth study of 
his socio-political activities, worldview, and personal qualities based on historical 
and psychological methods. Special attention is paid to the social environment that 
influenced the formation of Mustafa Chokay’s worldview, his educational period, 
as well as his activities during the Turkestan Autonomy. His life in emigration, 
ideological struggle through the journal Yash Turkestan, and his opposition to the 
totalitarian system are considered important factors reflecting his inner willpower, 
intellectual level, and moral resilience. In the course of the psychological analysis, 
Mustafa Chokay’s personality traits are examined from several perspectives. He 
is characterized as a figure with pronounced leadership qualities, a strong sense 
of responsibility, deep national consciousness, strategic thinking, and unwavering 
commitment to his principles even in difficult circumstances. His personal qualities 
perseverance, aspiration for freedom, and loyalty to justice are analyzed within 
the context of historical processes. As a result of the study, Mustafa Chokay’s 
historical and psychological portrait is defined not only as that of a political figure, 
but also as a symbol of the national idea and a spiritual leader. This work enables a 
comprehensive characterization of his personality, inner world, and public activity 

within a unified framework. Ultimately, he is evaluated not only as a historical 
figure but also as an important spiritual and intellectual model for contemporary 
society.

of political leadership

Аннотация. Бұл мақала Мұстафа Шоқай тұлғасының тарихи-
психологиялық портретін кешенді түрде талдауға арналған. Зерттеудің  
негізгі мақсаты – оның қоғамдық-саяси қызметін, дүниетанымын және 
тұлғалық қасиеттерін тарихи және психологиялық әдістер негізінде терең 
зерделеу арқылы ұлттық көшбасшы ретіндегі болмысын ашу. Ұсынылып 
отырған зерттеу жұмысында Мұстафа Шоқайдың дүниетанымының 
қалыптасуына әсер еткен әлеуметтік орта, білім алған кезеңі, сондай-ақ 
Түркістан автономиясы тұсындағы қызметі ерекше назарға алынады. Оның 
эмиграциядағы өмірі, Яш Түркістан журналы арқылы жүргізген идеялық 
күресі және тоталитарлық жүйеге қарсы ұстанымы тұлғаның ішкі ерік-
жігерін, интеллектуалдық деңгейін және моральдық беріктігін көрсететін 
маңызды факторлар ретінде қарастырылады. Психологиялық талдау 
барысында Мұстафа Шоқайдың тұлғалық ерекшеліктері бірнеше қырынан 
қарастырылады. Оның лидерлік қасиеттері, жоғары жауапкершілік сезімі, 
ұлттық санасы терең, стратегиялық ойлай алатын, қиын жағдайларда да 
ұстанымынан таймайтын қайраткер ретінде сипатталады. Оның тұлғалық 
қасиеттері – табандылық, еркіндікке ұмтылыс, әділеттілікке адалдық – тарихи 

процестермен сабақтастықта талданады. Зерттеу нәтижесінде Мұстафа 
Шоқайдың тарихи-психологиялық портреті тек саяси қайраткер ғана 
емес, сонымен бірге ұлттық идеяның символы, рухани көшбасшы ретінде 
тұжырымдалады. Бұл зерттеу Мұстафа Шоқайдың тарихи-психологиялық 
портретін жан-жақты сипаттай отырып, оның тұлғалық ерекшеліктерін, 
ішкі дүниесін және қоғамдық қызметін біртұтас жүйеде қарастырады. 
Нәтижесінде, ол тек тарихтағы тұлға ретінде ғана емес, қазіргі қоғам үшін 
де маңызды рухани және интеллектуалдық үлгі ретінде бағаланады.

Түйін сөздер: тарихи-психологиялық портрет, түркілік бірлік идеясы, 
саяси көшбасшылық психологиясы

Аннотация. Статья посвящена комплексному исследованию историко-
психологического портрета Мустафы Шокая. Цель исследования заключается 
в раскрытии его личности как национального лидера посредством 
анализа общественно-политической деятельности, мировоззрения и 
личностных качеств на основе исторического и психологического подходов. 
Особое внимание уделено социальной среде, оказавшей влияние на 
формирование мировоззрения Мустафы Шокая, периоду его обучения и 
деятельности в годы существования Туркестанской автономии. Жизнь в 
эмиграции, идеологическая деятельность через журнал «Яш Туркестан» 
и противостояние тоталитарной системе рассматриваются как факторы, 
отражающие силу характера, интеллектуальный потенциал и нравственную 
устойчивость личности. В ходе психологического анализа Мустафа 
Шокай характеризуется как политический деятель, обладавший ярко 
выраженными лидерскими качествами, высоким чувством ответственности, 
развитым национальным самосознанием, стратегическим мышлением и 
приверженностью своим принципам. Такие черты, как настойчивость, 
стремление к свободе и верность идеалам справедливости, рассматриваются 
в контексте исторических процессов первой половины XX века. Результаты 

исследования позволяют рассматривать историко-психологический портрет 
Мустафы Шокая не только как характеристику политического деятеля, но и 
как воплощение национальной идеи и духовного лидерства. Проведённый 
анализ способствует более глубокому пониманию его личности, внутреннего 
мира и общественной деятельности. Мустафа Шокай оценивается не только 
как выдающаяся историческая фигура, но и как значимый духовный и 
интеллектуальный ориентир для современного общества.

Ключевые слова: историко-психологический портрет, Мустафа Шокай, 
политическое лидерство, национальное самосознание, Туркестанская 
автономия, идея тюркского единства

Кіріспе. Қазақстан тәуелсіздік алғаннан кейін ұлттық тарихты жаңаша 
саралау мен тарихи тұлғалардың қызметін шынайы бағалау мәселесі 
ғылыми зерттеулердің маңызды бағыттарының біріне айналды.  Осындай 
тұлғалардың қатарында Мұстафа Шоқайдың орнын ерекше атап айтсақ 
болады. Ол қазақ халқының ғана емес, тұтас Түркістан халықтарының 
азаттығы мен саяси дербестігі жолында күрескен көрнекті мемлекет 
және қоғам қайраткері ретінде танылды. Мұстафа Шоқайдың қоғамдық-
саяси қызметі, публицистикалық мұрасы және ұлттық мемлекет туралы 
көзқарастары көптеген зерттеулерге арқау болғанымен, оның тұлғалық 
болмысын психологиялық қырынан қарастыру әлі де өзектілігін жоғалтқан 
жоқ. Тарихи тұлғаның қызметін толық түсіну үшін өмір жолы мен қоғамдық 
қызметін тарихи деректер негізінде талдай отырып, оның тұлғалық 
ерекшеліктерін, көшбасшылық қасиеттерін және ұлттық идеяға адалдығын 
тарихи-психологиялық тұрғыдан зерттейміз. Мұстафа Шоқай өмір сүрген 
кезең отарлық саясаттың күшеюімен, ұлттық қозғалыстардың қалыптасуымен 
және күрделі қоғамдық өзгерістермен сипатталды. Осындай жағдайда оның 
ұлттық мүддені қорғаудағы табандылығы, саяси көрегендігі мен рухани 
беріктігі айқын көрінді. Сондықтан қайраткердің тарихи-психологиялық 
портретін жасау оның қоғамдық қызметін ғана емес, ішкі жан дүниесін де 
тереңірек түсінуге мүмкіндік береді.

Тарихи тұлғаларды жаңа ғылыми бағыттар тұрғысынан зерттеу және 
тарихи-психологиялық талдау әдісі арқылы ұлттық көшбасшылардың 
тұлғалық болмысын ашу – тарих ғылымы мен психология ғылымының 
тоғысындағы өзекті мәселелердің бірі болып табылады. Мұстафа Шоқайдың 
тарихи-психологиялық портретін зерттеу бүгінгі қоғам үшін қажет. Себебі 
Мұстафа Шоқайдың өмір жолы, саяси күресі, қиындықтарға мойымауы, 
көшбасшылық психологиясы, тарихи жауапкершілігі қазіргі жас ұрпақтың 
бойындағы патриотизмді, табандылықты жауапкершілікті  және тарихи 
санасын қалыптастыруға ықпал етеді. 

Тарихи оқиғалар тек әлеуметтік-саяси факторлармен ғана емес, 
тұлғалардың ішкі психологиялық жай-күйімен де анықталады. Мұстафа 

Шоқайдың шешім қабылдауындағы батылдығы, саяси көрегендігі, эмиграция 
жағдайындағы рухани беріктігі оның ішкі психологиялық жағдайын талдау 
қазіргі заман психологиясында да маңызды тақырыптардың бірі. Осы орайда  
Мұстафа Шоқайдыңтарихи тұлға ретіндегі психологиялық портіретін 
ғылыми тұрғыдан сипаттау  осы мәселелерді зерттеуге  мүмкіндік береді. 
Бұл мақала Мұстафа Шоқайдың өмір жолын, тұлғалық қасиеттерін, саяси 
көзқарастарының қалыптасуын, сондай-ақ оның психологиялық мінез-
құрылымын талдауға бағытталған.

Әдеби шолу. Мұстафа Шоқай тұлғасы тәуелсіздік жылдарынан кейін 
отандық және шетелдік ғылыми әдебиеттерде кеңінен зерттеле бастады. 
Оның саяси қызметі, қоғамдық көзқарастары және Түркістан халықтарының 
тәуелсіздігі жолындағы күресі көптеген еңбектерде жан-жақты 
қарастырылған. Зерттеулердің басым бөлігі Мұстафа Шоқайдың қоғамдық-
саяси қызметіне, эмиграциялық кезеңдегі қызметіне және ұлттық мемлекет 
идеясына арналған.

Алдымен, Мұстафа Шоқайдың өмірі мен қызметін сипаттайтын тарихи 
еңбектерге тоқталу қажет. Қазақстандық және шетелдік зерттеушілер оның 
саяси қызметін, әсіресе Түркістан автономиясы кезеңіндегі рөлін кеңінен 
қарастырған. Бұл еңбектерде Мұстафа Шоқайдың ұлттық мемлекет құру 
жолындағы күресі, оның идеялық ұстанымдары мен саяси көзқарастары 
талданады. Тарихшылар оның қызметін көбіне ұлттық-демократиялық 
қозғалыс контексінде бағалайды (Kara, 2025).

Өмірбаяндық зерттеулерде тұлғаның қалыптасуына әсер еткен факторлар 
– отбасы тәрбиесі, білім алу ортасы, әлеуметтік жағдайлар жан-жақты
сипатталады. Мұндай еңбектерде оның Санкт-Петербургтегі оқу кезеңі, 
мемлекеттік қызметке араласуы және эмиграцияға кету себептері нақты 
деректер негізінде көрсетіледі. Бұл деректер психологиялық талдау үшін 
маңызды база болып табылады (Esmagambetov et al,  2010).

Мұстафа Шоқайдың өмірі мен қызметін зерттеуде оның өз еңбектері 
ерекше дереккөз болып табылады. «Яш Түркістан» журналында жарияланған 
мақалалары, хаттары мен естеліктері оның саяси ұстанымдарын ғана емес, 
сонымен қатар дүниетанымын, ұлттық құндылықтарға деген көзқарасын 
және тұлғалық ерекшеліктерін анықтауға мүмкіндік береді. Бұл еңбектерде 
еркіндік, демократия, ұлттық бірлік және тарихи әділеттілік мәселелері 
негізгі орын алады (Shokai, 2006). Публицистикалық мұралар ерекше орын 
алады. Әсіресе Яш Түркістан журналында жарияланған мақалалары оның 
саяси көзқарасын ғана емес, ішкі дүниесін, құндылықтық бағдарларын 
және ұлттық сананы қалыптастырудағы ұстанымдарын ашып көрсетеді. 
Бұл еңбектер тұлғаның өзіндік ой-толғанысын зерттеуге мүмкіндік береді 
және психологиялық портрет құруда маңызды дереккөз болып саналады 
(Esmagambetov, 2012).

Қазақстандық зерттеушілердің ішінде М. Қойгелдиев, К. Есмағамбетов,  

К.  Нұрпейісов, Қ.  Бегманов, Б.  Садықова, Д.  Қыдырәлі, Ә.  Бәкір және 
басқа да жас ғалымдар Мұстафа Шоқайдың тарихи қызметін жан-жақты 
талдаған. Олардың еңбектерінде қайраткердің Алаш қозғалысымен 
байланысы, Түркістан автономиясындағы рөлі және эмиграциядағы саяси 
күресі нақты тарихи деректер негізінде қарастырылған. Аталған зерттеулер 
Мұстафа Шоқайдың ұлттық тәуелсіздік идеясына адалдығын және саяси 
көшбасшылық қабілетін айқындайды. Мұстафатанудың негізі Түркияда 
қаланды. Мұстафа Шоқайдың мұраттас   жолдастары, саяси күреске бірге 
қатысқан серіктері өз естеліктері мен еңбектерінде қазақ қайраткерлерінің 
дүниетанымы мен қайраткерлік болмысын қалпына келтіру жолында 
ауқымды жұмыстар атқарды. Бұл елде соңғы уақытта шоқайтануға қосылған 
қомақты үлес ретінде Түркиялық ғалым А. Қараның еңбегі ерекше аталады. 
Мұстафа Шоқайдың халықаралық деңгейдегі саяси қызметіне назар аударып, 
оның түркі халықтарының ортақ мүддесін қорғаудағы рөлін көрсетеді. 
Бұл еңбектер қайраткердің тек қазақ халқының ғана емес, тұтас Түркістан 
кеңістігінің көшбасшысы болғанын дәлелдеуге мүмкіндік береді (Kara, 
2004).

Мұстафа Шоқайдың қызметінің алғашқы кезең туралы материалдар 
Өзбекстан Республикасы Орталық Мемлекеттік мұрағатында кездеседі. 
Сонымен қатар, Өзбекстандық ғалым Қаһромон Раджабовтың еңбектері 
ерекше маңызға ие (Radjabov, 2021).Мұстафа Шоқайдың   туған жері 
Қызылорда қаласындағы Қорқыт Ата атындағы университет ғалымдарының 
шетелдік ғалымдармен бірлесе шығарған (Бәкір Ә., Қара Ә., Тайман С. 
Мұстафа Шоқайдың мемлекетшілдік мұраты. Монография.-Қызылорда) 
монографиялық еңбегінде Мұстафа Шоқайдың мемлекетшілдік мұратын 
айқындау мақсатында оның өскен ортасын, Ташкент пен Петербургтегіоқуын, 
Ресей орталығындағы қоғамдық саяси жұмыстарға қатысуы мен саяси 
қайраткер болып қалыптасуын, мемлекетшілдік қызметтің алғашқы асуы 
Түркістан Мұқтариятын құрудағы ерекше ұйымдастырушылық жұмысы, 
эмиграциядағы Түркістан тəуелсіз мемлекеті үшін күресі, мемлекетшіл 
идеялары мен саяси ой-тұжырымдарының бүгінгі тəуелсіз Қазақстан 
идеяларымен сабақтастығы қарастырылған (Bakir et al., 2025).

- Санкт-Петербург университетінде оқып жүрген кезінде Мұстафаның 
түрлі саяси ағымдармен таныс болуы, түрік жастарының шерулеріне 
қатысуы, Мемлекеттік думаның Мұсылман фракциясы жанындағы Бюро 
жұмысына араласуы, эмиграциядағы қызметі туралы материалдар Ресей 
мемлекеттік тарихи мұрағатында, Ресей Федерациясының сыртқы саясаты 
мұрағаты, Ресей әлеуметтік-саяси тарихының мемлекеттік мұрағаты, Ресей 
армиясының әскери мұрағаты, Ресей жаңа заман тарихының мемлекеттік 
мұрағаты шоғырланған (Bakir et al., 2025).

- Мұстафа Шоқайдың өмірі мен қызметін зерттеудің негізгі дереккөзі 
оның Франциядағы жеке мұрағаттық қоры болып табылады. Онсыз 

Мұстафаның қайраткерлігі мен ғұламалығына, тәлімгерлігі мен шешендігіне, 
дүниетанымы мен мақсат-мұраттарына, адамгершілік биік қасиеттеріне көз 
жеткізу қиянға соғады.

- Француз институтының кітапханасында сақталған қазақ қайраткерінің 
жеке мұрағаттық қоры Орталық Азия халықтарының тарихы мен мәдениетін 
зерттеуде баға жетпес дереккөз болып табылады (Esmagambetov, 2012) . 

Мұстафа Шоқайдың тұлғалық болмысы мен тарихи- психологиялық 
бейнесі бүгінгі ұрпақ үшін тек тарихи үлгі ғана емес, сондай-ақ рухани-
адамгершілік тәрбиенің маңызды құралы болып табылады. Қазіргі 
қоғамда ұлттық болмысты сақтау, рухани жаңғыру, адамгершілігі жоғары 
көшбасшыларды қалыптастыру міндеттері тұрғанда, М.Шоқай мұрасы 
ерекше құндылыққа ие. Дегенмен, ғылыми әдебиеттерді талдау көрсеткендей, 
Мұстафа Шоқай тұлғасының психологиялық қырлары арнайы зерттеу нысаны 
ретінде жеткілікті деңгейде қарастырылмаған. Көптеген еңбектерде оның 
саяси қызметі мен тарихи рөлі басым сипатталса, тұлғалық қасиеттері, мінез 
құрылымы, мотивациялық факторлары және дағдарыс жағдайларындағы 
психологиялық тұрақтылығы жанама түрде ғана баяндалады. Сондықтан 
тарихи-психологиялық талдау әдісі қайраткердің ішкі дүниесін, құндылықтар 
жүйесін және көшбасшылық табиғатын тереңірек түсіндіруге мүмкіндік 
береді (Esmagambetov, 2012).

Психологиялық тұрғыдан алғанда, Мұстафа Шоқай тұлғасы арнайы 
зерттеу нысаны ретінде салыстырмалы түрде аз қарастырылған. Дегенмен, 
қазіргі заманғы пәнаралық зерттеулерде тарихи тұлғаларды психологиялық 
талдау үрдісі кеңінен дамып келеді. Осы бағыттағы еңбектер Мұстафа 
Шоқайдың мінез-құлық ерекшеліктерін, мотивациясын, құндылықтарын 
және дағдарыс жағдайындағы әрекеттерін түсіндіруге мүмкіндік береді.

Жалпы алғанда, әдебиеттерді талдау Мұстафа Шоқай тұлғасының 
көпқырлы екенін көрсетеді. Тарихи еңбектер оның саяси қызметін ашса, 
публицистикалық мұралары ішкі дүниесін түсінуге жол ашады, ал заманауи 
зерттеулер оның психологиялық портретін қалыптастыруға мүмкіндік береді. 
Осылайша, әдеби шолу зерттеу жұмысының теориялық және әдіснамалық 
негізін құрайды.

Зерттеу материалдар мен әдісі. Жеке тұлғаның адамзат тарихында 
алатын орны зор екені, әлеуметтік дамудың жеке адамсыз – тұлғасыз дамуы 
мүмкін еместігі белгілі. Жеке тұлғаның ролі, әсіресе ел тарихының бетбұрыс 
кезендерінде арта түседі. Мақалада әлемге аты мәшһүр, аса көрнекті қоғам 
қайраткері, берісі Түркістанның, арысы бүкіл түркі жұртының азаттығы 
мен тәуелсіздігіне бар саналы ғұмырын арнаған, өмірінің соңғы жиырма 
жылдан астамын шет елде – Францияда өткізген М.  Шоқайдың өмірінің 
басты мұратын ашу, тарихи психологиялық портретін қалыптастыру үшін 
ғұмырындағы аса маңызды факторлар мен кезеңдерді, әсіресе дүниеге 
келген отбасын, өскен ортасын, қол жеткен білімін, сонымен қатар тұлғалық 

қасиеттері оның ішінде: зияткерлік қасиеті, көсбашлық  қасиеті, ұлттық намыс 
пен жауапкершілігі, саяси қызметіндегі психологиялық бейнесі, еркіндік 
сүйгіштігі, эмиграциялық кезеңі, М. Шоқайдың тарихи-психологиялық 
портретінің қазіргі ғылым үшін маңызы, М. Шоқай мұрасының ғылыми 
зерттеулердегі орнықазіргі қоғам үшін тәрбиелік маңызын қарастырамыз 
(Oktay et.al., 1950).

Мұстафа  Шоқай мұрасының ғылыми зерттеулердегі орны қазіргі қоғам 
үшін тәрбиелік маңызын, ғылыми негізділігін қамтамасыз ету үшін бірнеше 
кешенді әдістерді қарастырамыз.

1. Тарихи әдіс –  бұл әдіс Мұстафа Шоқайдың өмір сүрген дәуірін, саяси 
қызметін, қоғамдық көзқарастарының қалыптасу эволюциясын тарихи 
контекстпен байланыстыра қарастыруға мүмкіндік береді. Әсіресе Түркістан 
автономиясы, эмиграция кезеңі, Еуропадағы саяси қызметі сияқты кезеңдер 
осы әдіс арқылы жүйеленеді.

2. Салыстырмалы әдіс – Мұстафа Шоқайдың тұлғалық ерекшеліктерін сол 
дәуірдегі Алаш қайраткерлері мен өзге түркі зиялыларының қасиеттерімен 
салыстыру оның көшбасшылық болмысын тереңірек ашуға көмектеседі. Бұл 
әдіс оның даралығын, шешім қабылдау стилін және идеялық ұстанымын 
нақтылауға мүмкіндік береді.

3. Психологиялық талдау әдісі – тұлғаның мінезі, эмоциялық тұрақтылығы, 
ерік сапалары, жауапкершілік деңгейі, мотивациясы, күйзеліске төзімділігі 
және рухани беріктігі психологиялық талдау негізінде қарастырылады. 
Тарихи құжаттар, естеліктер, публицистикалық мұралар оның ішкі жан 
дүниесін тануға негізгі дереккөз ретінде пайдаланылады.

4. Биографиялық әдіс – тұлғаның өмір жолындағы маңызды оқиғаларды 
психологиялық қалыптасу кезеңдерімен байланыстыра талдау оның тұлғалық 
дамуын түсіндіруге мүмкіндік береді. 

Осылайша, Мұстафа Шоқайдың тарихи-психологиялық портретін зерттеу 
арқылы оның тұлғалық болмысы, тарихи рөлі және рухани-психологиялық 
беріктігі терең ашылады. Бұл мақала ұлттық тарихтағы ұлы тұлғалардың 
ішкі әлемін тануға және қазіргі ұрпақтың тарихи санасын дамытуға маңызды 
үлес қосады.

Нәтижелер. Зерттеу нәтижелері Мұстафа Шоқай тұлғасының бірнеше 
негізгі психологиялық қырларын анықтауға мүмкіндік берді: жоғары 
жауапкершілік сезімі, ұлттық құндылықтарға адалдық, стратегиялық ойлау 
қабілеті, дамыған көшбасшылық қасиеттер, эмоциялық тұрақтылық және 
күрделі жағдайда шешім қабылдай білу қабілеті. Аталған қасиеттер оның 
тарихи қызметінің табысты болуына және ұлттық қозғалыстың көрнекті 
көшбасшысы ретінде қалыптасуына ықпал етті.

Сонымен қатар, Мұстафа Шоқайдың тұлғалық болмысы қазіргі заман 
тұрғысынан да өзекті. Оның өмірлік ұстанымдары азаматтық жауапкершілік, 
отансүйгіштік, демократиялық құндылықтарға адалдық және ұлттық мүддені 

қорғау сияқты қағидалардың маңызын көрсетеді. Сондықтан оның тарихи-
психологиялық портреті тек өткенді зерттеу объектісі ғана емес, сонымен 
қатар қазіргі қоғам үшін тәрбиелік және ғылыми маңызы бар құбылыс 
ретінде бағаланады (Shokay, 2007).

Кейбір зерттеушілер Мұстафа Шоқайды ұлттық көсбасшы ретінде 
қарастырса, менің ойымша оның психологиялық төзімділігі эмиграция 
кезеңінде ерекше байқалады. Эмиграциядағы 20 жылдан астам өмірі 
оның аса жоғары табандылық иесі болғанын көрсетеді. Елден жырақта, 
жалғыздықта, саяси қысым жағдайында да ұлттық идеядан бас тартпауы 
– мінезінің беріктігінің айқын дәлелі. Ол мақала, журнал, халықаралық 
мінберлер арқылы күресін тоқтатпады.

1.	Тұлғалық қасиеттері:
Тарихи деректер мен публицистикалық мұраларды талдау Мұстафа 

Шоқай тұлғасының бірнеше маңызды қырларын айқындауға мүмкіндік 
береді. Оның қызметінен ең алдымен жауапкершілік сезімі мен қоғамдық 
мүддені жеке басының мүддесінен жоғары қоя білген ұстанымы байқалады. 
Түркістан халықтарының болашағына қатысты мәселелерде ол қысқа 
мерзімді саяси пайдадан гөрі ұзақ мерзімді ұлттық мақсаттарды басшылыққа 
алған (Esmagambetov, 2012).

Мұстафа Шоқайдың шешім қабылдау ерекшеліктеріне назар аударғанда, 
оның саяси оқиғаларды кең ауқымда бағалай алғанын көруге болады. 
Түркістан автономиясы кезеңіндегі қызметі мен кейінгі эмиграциялық өмірі 
оның жағдайды жан-жақты саралап, өз ұстанымын нақты дәлелдер арқылы 
қорғауға ұмтылғанын көрсетеді. Бұл қасиет оның стратегиялық ойлау 
қабілетінің қалыптасқанын аңғартады.Қайраткердің өмір жолында кездескен 
қиындықтар оның психологиялық төзімділігін де көрсетеді. Елден тыс жерде 
өмір сүруі, саяси қысымға ұшырауы және тұрақты қолдаудан айырылуы 
оның қызметіне елеулі әсер етті. Соған қарамастан ол қоғамдық мәселелерге 
қатысты көзқарасын ашық білдіруін тоқтатпады. Мұндай жағдайларда 
тұлғаның ішкі тұрақтылығы мен мақсатқа адалдығы ерекше маңызға ие 
болады. Мұстафа Шоқайдың тұлғалық болмысынан байқалатын тағы бір 
ерекшелік – ұлттық құндылықтарға деген беріктік. Оның еңбектерінде 
халықтың мәдени мұрасын сақтау, ұлттық бірегейлікті нығайту және тарихи 
сананы қалыптастыру мәселелері жиі көтеріледі. Бұл бағыттағы қызметі 
оның қоғамдық жауапкершілігінің жоғары болғанын көрсетеді (Bakir, 2025).

Мұстафа Шоқайдың көш басшылық қасиеті Түркістан автономиясы 
кезеңіндегі қызметінен айқын көрінеді. Түркістан автономиясы тұсында 
ол ұлттық мүддені қорғауға бағытталған саяси күштерді ортақ мақсатқа 
жұмылдыруға ұмтылды. Қоғамдық мәселелерді шешуде тек саяси белсенділік 
танытып қана қоймай, күрделі жағдайларда жауапкершілікті өз мойнына ала 
білді. Осы ретте шетелдік зерттеушілер «Түркістан  жұртының  бостандығы  
үшін  күрескен  тұлғалардың  бірегей қайраткері ретінде М. Шоқайдың орны 

бөлек», - деп түйіндейді (Rajabov, 2021). Бұл оның ұйымдастырушылық 
қабілетінің жоғары болғанын көрсетеді. Қайраткердің көшбасшылық 
ерекшелігі оның интеллектуалдық әлеуетімен де тығыз байланысты болды. 
Санкт-Петербург университетінде алған білімі, құқықтық мәселелерді 
терең түсінуі және халықаралық саяси үдерістерді талдай білуі оны өз 
дәуіріндегі көптеген зиялылардан ерекшелендірді. Сондықтан оның беделі 
ресми қызметімен ғана емес, қоғамдық ортадағы ықпалымен де анықталды 
(Esmagambetov et al, 2010).

Ұлттық намыс пен жауапкершілік қасиеті – Мұстафа Шоқайдың 
қоғамдық қызметінде ұлттық мүддені қорғау мәселесі негізгі орын алды. Оның 
мақалалары мен саяси қызметін талдау барысында халықтың саяси құқығы, 
мәдени тұтастығы және өзін-өзі басқару мүмкіндігі туралы мәселелерге 
ерекше назар аударғаны байқалады. Ол Түркістан халықтарының болашағын 
жеке өңірлік деңгейде емес, тұтас аймақтың тағдырымен байланысты 
қарастырды.

Қайраткердің қызметінен байқалатын ерекшеліктің бірі – тарихи 
жауапкершілікті терең сезінуі. Эмиграция жағдайында жүрген кезеңнің 
өзінде ол туған өлкедегі қоғамдық-саяси үдерістерге бейжай қарамай, 
халықаралық басылымдар арқылы өз көзқарасын білдіріп отырды. Мұндай 
ұстаным оның ұлттық мәселелерді уақытша саяси құбылыс ретінде емес, 
ұзақ мерзімді тарихи міндет ретінде қабылдағанын көрсетеді.«Атамекендi 
сүю – оның тұтас мүддесiне қызмет ету, осы жолда әрқашан қызмет 
етуге, керек болса жанпида қылуға дайын тұру болып табылады». «Ылғи 
да Отаныма қайту ойында жүремiн және соған жету үшiн тырысамын. 
Демек, атамекенiмдi құтқару үшiн күресемiн» (Shokai, 2006). Осы тұрғыдан 
алғанда, Мұстафа Шоқайдың ұлттық жауапкершілігі нақты саяси әрекеттері 
мен қоғамдық қызметінен көрініс тапты. Оның қызметінің мазмұны ұлттық 
құндылықтарды сақтау мен халықтың болашағына қатысты мәселелерді 
тұрақты түрде көтеруімен ерекшеленеді. Зерттеушілердің пікірінше, 
ғалымдар М. Шоқайдың жазба мұрасын ХХ ғасырдың басындағы қазақ 
эмиграциясын және ұлттық-азаттық қозғалыс идеяларын бейнелейтін 
маңызды тарихи дереккөз ретінде қарастырады (Zholmakhanova et al., 2018).

Саяси қызметіндегі психологиялық бейнесі  – Мұстафа Шоқайдың 
саяси қызметін психологиялық тұрғыдан қарастыру оның шешім қабылдау 
ерекшеліктерін, ұстанымдарының тұрақтылығын және күрделі жағдайларға 
бейімделу қабілетін түсінуге мүмкіндік береді. Тарихи оқиғаларға қатысты 
көзқарастарында эмоциялық реакциядан гөрі сараптамалық ойлау басым 
болғаны байқалады.Мұстафа Шоқай студенттік жылдарында да, саяси 
қызметке араласқан  жылдарында да халқын жанындай жақсы көретін және 
халықының келешегімен тыныштығы үшін еш аянбайтын, бейбітшілікті 
жақтаушы, ұлтжанды саясаткер еді.Саяси қызметінің әр кезеңінде ол 
қалыптасқан жағдайды жан-жақты бағалауға және ұзақ мерзімді салдарды 

ескеруге ұмтылған. Бұл қасиет әсіресе Түркістан автономиясы кезеңінде 
және эмиграция жылдарындағы қызметінде анық көрінеді. Оның 
жарияланымдарында оқиғаларды тек сипаттау емес, олардың себептері мен 
ықтимал нәтижелерін түсіндіруге талпыныс байқалады.Психологиялық 
тұрғыдан алғанда, Мұстафа Шоқайдың тұлғасына ішкі тұрақтылық пен 
ұстанымдарының бірізділігі тән болды. Саяси қысым мен белгісіздік 
жағдайында да көзқарасын өзгертуге асықпауы оның ішкі сенімдерінің берік 
қалыптасқанын көрсетеді (Kara, 2024).

Еркіндік сүйгіштігі – Еркіндік идеясы Мұстафа Шоқайдың 
дүниетанымында маңызды орын алды. Оның еңбектерінде саяси тәуелсіздік, 
азаматтық құқықтар және халықтардың өзін-өзі басқару мәселелері жиі 
көтеріледі. Бұл тақырыптар қайраткердің қоғамдық көзқарастарының негізгі 
бағыттарының бірі болғанын аңғартады.

Мұстафа Шоқай үшін еркіндік ұғымы тек саяси тәуелсіздікпен 
шектелмеген. Ол ұлттық мәдениетті сақтау, қоғамдық пікір еркіндігі және 
адамның қадір-қасиетін құрметтеу мәселелерімен тығыз байланыста 
қарастырылды. Сондықтан оның қызметінде еркіндік мәселесі кең 
мағынадағы қоғамдық даму шарты ретінде түсіндірілді.Зерттеу барысында 
қарастырылған материалдар Мұстафа Шоқайдың еркіндік туралы 
көзқарастары оның саяси қызметінің барлық кезеңінде сақталғанын көрсетті. 
Бұл оның дүниетанымындағы негізгі әрі тұрақты құндылықтардың бірі 
болғанын дәлелдейді

Талқылау.  Мұстафа Шоқай өмір сүрген кезең – ХІХ ғасырдың соңы 
мен ХХ ғасырдың алғашқы жартысы – қазақ халқы мен тұтас Түркістан 
аймағы үшін аса күрделі тарихи дәуір болды. Мұстафа Шоқайдың тарихи 
тұлға ретінде қалыптасуына оның заманының ірі саяси оқиғалары тікелей 
әсер етті. Солардың ішіндегі ең маңыздыларының бірі – 1916 жылғы ұлт-
азаттық көтеріліс. Патша үкіметінің жергілікті халықты тыл жұмысына 
алу туралы жарлығы Түркістан аймағында жаппай қарсылық туғызды. Бұл 
оқиға отарлық езгінің шегіне жеткенін көрсетті және ұлттық санаға үлкен 
серпін берді. Келесі аса маңызды оқиға – 1917 жылғы Ақпан және Қазан 
төңкерістері. Ақпан төңкерісінен кейін Ресейде уақытша үкімет құрылып, 
ұлттық аймақтарға өзін-өзі басқару мәселесін көтеруге мүмкіндік туды. Осы 
тарихи жағдайда Қоқан қаласында 1917 жылдың қарашасында Түркістан 
автономиясы жарияланды. Мұстафа Шоқай автономияның жетекші 
тұлғаларының бірі болып, кейін оның премьер-министрі қызметін атқарды. 
Алайда Түркістан автономиясы ұзақ өмір сүрмеді. 1918 жылы большевиктік 
күштер Қоқан автономиясын күшпен жойып, ұлттық мемлекеттілікке 
жасалған алғашқы қадамды тоқтатты. Бұл Мұстафа Шоқайдың эмиграция 
жолына түсуіне себеп болды. 1921 жылдан бастап оның өміріндегі жаңа 
кезең – эмиграция дәуірі басталды. Парижде, Берлинде, Стамбұлда жүріп 
ол кеңестік отарлық саясатқа қарсы ақпараттық және идеологиялық күрес 

жүргізді. “Жас Түркістан”, “Жаңа Түркістан” журналдары арқылы түркі 
халықтарының тәуелсіздігі идеясын халықаралық деңгейде насихаттады. 
1930–1940 жылдардағы Еуропадағы тоталитарлық жүйелердің күшеюі, 
екінші дүниежүзілік соғыс алдындағы геосаяси өзгерістер де оның қызметіне 
ықпал етті. Ол қандай жағдайда да Түркістанның тәуелсіздігі идеясынан бас 
тартпады (Kara, 2025).

Мұстафа Шоқай 1890 жылдың 25 желтоқсанында Сырдария 
губерниясының Наршоқы қыстауында, қазіргі Қызылорда облысы Шиелі 
ауданы аумағында дүниеге келген. Шежірелі әулеттен шығуы оған әділдік, ел 
қамын ойлау, халық мүддесіне адал болу сияқты қасиеттерді ерте сіңірді. Ол 
ел арасындағы дастандарды, өлең жырларды жазып айтатын, арапша сауатты, 
барынша парасатты, зерек әрі ынталы жан болған. Мұстафаның бес жасында 
хат танығаны, алғашқы сауатын ашқан өз анасы екендігі туралы көптеген 
деректерде айтылады. Осындай рухани бай отбасылық орта Мұстафаның 
тұлғалық қалыптасуына ерекше әсер етті. Анасының араб, парсы, қазақ 
тілдерін меңгеруі, балаларын жастайынан хат танытуы оның ерте сауат 
ашуына ықпал етті. Отбасындағы тәрбие әділдікке, намысқа, үлкенге құрмет, 
ел алдындағы жауапкершілікке негізделді. Отбасындағы зиялылық пен тәртіп 
оның мінезінде ерте жастан жауапкершілік, сабырлылық, намысшылдық 
және білімге құштарлық қасиеттерін қалыптастырды. Кейін бұл қасиеттер 
оның саяси күрес жолындағы психологиялық беріктігінің өзегіне айналды 
(Begmanov, 2013).

Мұстафа Шоқайдың тұлғалық қалыптасуында қоғамдық орта мен мәдени 
ықпалдардың орны ерекше болды. Ол дәстүрлі қазақ қоғамының рухани 
құндылықтарын бойына сіңіріп өсті. Отбасы тәрбиесі, дала аристократиясына 
тән намыс, әділдік, жауапкершілік сияқты қасиеттер оның мінез 
құрылымының негізін қалады. Санкт-Петербургтегі студенттік кезеңінде 
ол Ресейдің озық зиялы қауымымен, Мемлекеттік Думадағы мұсылман 
фракциясы мүшелерімен, демократиялық бағыттағы саясаткерлермен 
тығыз байланыста болды. Бұл оның ой-өрісін кеңейтіп, саяси мәдениетін 
қалыптастырды. Мәдени ықпалдардың ішінде түркішілдік идеясы, жәдидтік 
ағартушылық қозғалыс, еуропалық демократиялық ойлар ерекше орын алды. 
Мұстафа Шоқай Шығыс пен Батыс өркениетінің озық тұстарын ұштастыра 
білген тұлға болды. Оның публицистикалық мұрасында ұлттық тіл, дін, 
мәдениет, білім және өркениеттік даму мәселелері кеңінен қарастырылды. 
Қоғамдық ортадағы тағы бір маңызды фактор – Алаш зиялыларымен идеялық 
үндестігі. Әлихан Бөкейхан, Ахмет Байтұрсынұлы, Міржақып Дулатұлы 
сияқты қайраткерлермен ортақ ұлттық мүдде төңірегіндегі байланыс оның 
саяси ұстанымын күшейтті. Осы тарихи, әлеуметтік және мәдени ықпалдар 
Мұстафа Шоқайдың тұлғалық болмысын шыңдап, оны тек саяси қайраткер 
ғана емес, ұлттық еркіндік идеясының символына айналдырды (Kydyrali, 
2012).

Тарихи деректерді талдау Мұстафа Шоқайдың бойында ерте кезеңнен 
бастап жоғары жауапкершілік сезімі мен қоғамдық белсенділік қалыптасқанын 
көрсетеді. Санкт-Петербург университетінде білім алуы оның саяси ой-
өрісін кеңейтіп, демократиялық құндылықтарды терең меңгеруіне мүмкіндік 
берді. Бұл кезеңде ол құқықтық мемлекет, азаматтық еркіндік және ұлттық 
өзін-өзі басқару идеяларын қолдады.

Психологиялық тұрғыдан алғанда, Мұстафа Шоқайдың негізгі 
ерекшеліктерінің бірі – мақсатқа беріктік пен ерік-жігердің жоғарылығы. 
Түркістан автономиясы құлағаннан кейін де ол саяси күресін тоқтатпай, 
эмиграция жағдайында ұлттық мүддені қорғауды жалғастырды. 

Эмиграциядағы өмірінде Мұстафа Шоқай өз халқының тәуелсіздігі 
жолындағы күресті тоқтатпай, Еуропада көптеген мақалалар, зерттеулер, 
саяси талдаулар жариялады. Оның еңбектерінде ұлттық бостандық, адам 
құқығы, демократия, тарихи әділеттілік мәселелері кеңінен көрініс тапты. Осы 
тұрғыдан алғанда, Мұстафа Шоқайдың тарихи тұлғасы тек саяси қызметімен 
ғана емес, оның ішкі жан дүниесі, мінез-құлық ерекшеліктері, ерік-жігері, 
психологиялық төзімділігі арқылы да терең зерттеуді қажет етеді. Тарихи-
психологиялық портрет жасау барысында тұлғаның өмір сүрген ортасы, 
оның саяси көзқарастары, қабылдаған шешімдері, дағдарыс кезеңдеріндегі 
мінез ерекшеліктері және моральдық ұстанымдары маңызды рөл атқарады. 
Мұстафа Шоқай тұлғасы – қайсарлық, интеллектуалдық биіктік, рухани 
беріктік пен ұлттық жауапкершіліктің жарқын үлгісі. Эмиграциялық өмір 
адамның психологиялық тұрақтылығына үлкен сынақ болып саналатыны 
белгілі. Алайда Мұстафа Шоқай көптеген қиындықтарға қарамастан өз 
ұстанымынан бас тартқан жоқ. Бұл оның ішкі мотивациясының тұрақты 
болғанын және тұлғалық беріктігін көрсетеді (Shokay, 2004).

Мұстафа Шоқайдың қаншама өткір мақалалары, сөйлеген жалынды 
сөздері, қисынды сын-пікірлері қаламгер екендігін де анық аңғартады. 
Мұстафа Шоқайдың еңбектері халқымыздың өткен жолын тарихи шындық 
тұрғысынан қарастыруға және жас ұрпақты патриоттық рухта тәрбиелеу 
үшін аса құнды қазына болып табылады (Shokay, 2006).

Зерттеу барысында Мұстафа Шоқайдың көшбасшылық қасиеттері ерекше 
байқалды. Ол күрделі саяси жағдайда стратегиялық шешім қабылдай білді, 
әртүрлі әлеуметтік топтарды ортақ мақсат төңірегіне біріктіруге ұмтылды 
және ұлттық мүддені халықаралық деңгейде қорғауға күш салды. Париж 
бен Берлинде жүргізген қоғамдық-саяси қызметі оның коммуникациялық 
қабілеті жоғары, кең ауқымда ойлайтын қайраткер болғанын дәлелдейді 
(Bakir, 2020).

Тұлғаның эмоционалдық тұрақтылығы да маңызды психологиялық 
көрсеткіштердің бірі болып табылады. Мұстафа Шоқай өмірінің әр кезеңінде 
саяси қысымға, қуғын-сүргінге және жалғыздыққа тап болғанымен, өзінің 
құндылықтық бағдарларын сақтап қалды. Оның мақалалары мен хаттарында 

үмітсіздік емес, болашаққа деген сенім мен ұлттық жауапкершілік басым 
көрінеді. Бұл жағдай тұлғаның ішкі сенім жүйесінің мықтылығын айғақтайды.

Қорытынды. Бұл мақалада Мұстафа Шоқайдың тарихи-психологиялық 
портреті жан-жақты қарастырылып, оның тұлғалық болмысы тарихи 
деректер мен психологиялық талдау негізінде жүйелі түрде ашылды. 
Жұмыс барысында тұлғаның өмір сүрген дәуірінің саяси-әлеуметтік 
жағдайы, өмірбаяндық қалыптасу кезеңдері, мінез-құлық ерекшеліктері, 
құндылықтары, мотивациясы, шешім қабылдау стилі, көшбасшылық 
қасиеттері, дағдарыс жағдайындағы мінезі және замандастарының бағасы 
кешенді түрде зерделенді.

Зерттеу нәтижесінде Мұстафа Шоқайдың тарихи тұлғасын сипаттайтын 
негізгі психологиялық қырлар анықталды. Ең алдымен, оның болмысынан 
көшбасшылық, жоғары интеллектуалдық деңгей, стратегиялық ойлау, 
эмоциялық тұрақтылық, стресске төзімділік және идеялық табандылық 
айқын байқалады. Ол ұлттық тәуелсіздік идеясын тек саяси ұран деңгейінде 
емес, терең саналы тарихи миссия ретінде қабылдаған тұлға болды. Бұл 
оның өмір бойы өзгермеген негізгі психологиялық өзегіне айналды.

Жалпы психологиялық портреттің түйіні ретінде Мұстафа Шоқайды 
миссиялық лидер, ұлттық жауапкершілігі жоғары стратег, гуманистік 
құндылықтарды ұстанған интеллектуал, әрі дағдарыс жағдайында өз әрекетін 
тиімді өзгерте алатын бейімделгіш тұлға ретінде сипаттауға болады. Оның 
ішкі әлеміндегі басты қозғаушы күш — Түркістан халықтарының еркіндігі 
мен тарихи әділеттілікке деген сенімі болды. Осы сенім оның эмиграция, 
саяси қысым, жалғыздық сияқты ауыр сынақтарда да рухани беріктігін 
сақтап қалуына мүмкіндік берді.

Тұлғаның ерекшелігін қорытындылай келе, Мұстафа Шоқайдың 
даралығы бірнеше қырдан көрінеді. Біріншіден, ол өз дәуіріндегі көптеген 
қайраткерлерден ұлттық идеяны халықаралық деңгейде қорғай алу 
қабілетімен ерекшеленді. Екіншіден, оның ойлау жүйесінде құқықтық 
мемлекет, демократия, ұлттық мәдени тұтастық және түркі халықтарының 
ынтымағы үйлесімді тоғысты. Үшіншіден, оның психологиялық тұрақтылығы 
– тарихи қысымға қарамастан мақсатынан айнымауында. Осындай қасиеттер 
оны тек саяси қайраткер емес, рухани-идеялық феномен деңгейіне көтерді.

Мұстафа Шоқайдың қазіргі заман үшін маңызы ерекше. Бүгінгі тәуелсіз 
Қазақстан жағдайында оның мұрасы жастарды патриотизмге, білімге, 
әділеттілікке, ұлттық жауапкершілікке және мемлекетшілдікке тәрбиелеуде 
маңызды рухани негіз болып табылады. Оның еркіндік, демократия, ұлттық 
тұтастық және мәдени дербестік туралы идеялары қазіргі қоғамдағы 
азаматтық сана мен ұлттық идеологияның дамуына өз ықпалын сақтап отыр.

Сонымен қатар, қазіргі жаһандану дәуірінде Мұстафа Шоқайдың түркі 
халықтарының рухани және мәдени бірлігі туралы тұжырымдары өзектілігін 
жоғалтқан жоқ. Түркі мемлекеттері арасындағы интеграциялық процестер, 

ортақ тарихи сана қалыптастыру, мәдени-гуманитарлық байланыстарды 
күшейту сияқты бағыттарда оның идеялық мұрасы теориялық негіз ретінде 
маңызды.

Мұстафа Шоқай – тарихтағы орны ерекше, психологиялық тұрғыдан аса 
берік, миссиялық деңгейдегі ұлттық көшбасшы. Оның тұлғалық болмысы 
мен рухани мұрасы бүгінгі және келешек ұрпақ үшін еркіндікке адалдықтың, 
тарихи жауапкершіліктің және биік адамгершіліктің символы болып қала 
береді.

Мүдделер қақтығысы: Авторлар мүдделер қақтығысының жоқ екенін 
мәлімдейді.

Авторлардың үлесі: Барлық авторлар мақаланың тұжырымдамасын 
әзірлеуге, оны дайындауға және жазуға тең дәрежеде үлес қосты.

